
   Пурнăç маншăн...

   Анатолий Ырьят | Сăвă

   Шыв çинчи ункăсем, —

Пит çинчи пĕрĕмсем.

Ватăлатпăр,

Ватăлатпăр,

Ватăлатпăр...

Ункăсем çухалаççĕ.

Пĕрĕмсем çухалаççĕ

Ман сăнăма,

Ман тăнăма,

Ман ăшăма...



Чарма çук юхăма.

Чарма çук пулăма.

Кĕрешетпĕр,

Кĕрешетпĕр,

Кĕрешетпĕр...

Пурнăç вăл — авăр евĕр,

Унра çĕтет хевтемĕр.

Ăнланатпăр.

Шухăшлатпăр.

Тарăхатпăр...



Щел, чун çеç ватăлмасть,

Вăхăтсăр татăлмасть.

Пурăнатпăр,

Пурăнатпăр,

Пурăнатпăр...

Пиртен килмен япала,

Хирĕçлесе ан кала.

Турра шĕкĕр

Пăрахманшăн.

Пурнăç — маншăн.

  